
Gair i’n gilydd
Gwnewch y pethau bychain

Ar ôl Gaeaf garw a miniog eleni rhown groeso arbennig i 
fis Mawrth pryd y byddwn yn dathlu gºyl ein nawddsant, 
Dewi. Er gwaethaf y rhew a’r oerni gwelwn yr eirlysiau a’r 
cennin Pedr yn gwthio’u ffordd drwy’r pridd, gan ddod â 
harddwch yn ôl i’r gerddi unwaith yn rhagor ac addewid 
am wanwyn yn y tir.

Bydd y cennin Pedr i’w gweld yn amlwg yn ein 
gwasanaeth teuluol ar Ddydd Gºyl Dewi, mewn trefniant o 
flodau ac ar wisg draddodiadol y plant. Byddant hefyd i’w 
gweld ar y faner a gyflwynwyd i 
Gapel y Morfa gan Nia a 
Gwydion er cof am yr annwyl 
Tudor Henson, ac arni'r adnod: 
Cenwch i’r Arglwydd gân 
newydd. Y mae yma hefyd 
gyfeiriad at hoff emyn-dôn 
Tudor, sef Eifionydd.

Tua phythefnos yn ôl cefais 
y fraint o deithio drwy 
Eifionydd wrth ymweld â 
Chapel Y Bryn ym mhentref 
Carmel, lle y gwnaethpwyd y 
faner hon a’r ddwy arall sydd 
yn y Morlan. Daeth Hazel a 
Neil Carpenter i fyw i Garmel 
rai blynyddoedd yn ôl o ardal 
Manceinion. Roedd y capel eisoes wedi ei addasu yn gartref 
pan ddaethant yno i fyw. Eu bwriad oedd defnyddio’r 
ystafell fawr o gwmpas ardal y pulpud yn weithdy i Hazel i 
gynhyrchu’r baneri. Bellach defnyddir yr ystafell i gynnal 
Ysgol Sul i blant y pentref, cyfarfodydd i bobl ifanc a 
grwpiau addoli. 

Mae’r ddau wedi ymdoddi i fywyd y gymuned a Hazel 
yn meistroli’r iaith ac yn ei defnyddio wrth arwain yr Ysgol 
Sul. Unwaith y mis, ar fore Sadwrn, cynhelir cyfarfod 
brecwast i ddynion a gwahoddir siaradwr gwadd o’r ardal i 
rannu ei ffydd Gristnogol. Ymhlith y Gweinidogion a fu 
yno roedd Pryderi, Harri Parri a Marcus Robinson. Erbyn 
hyn mae dau ar bymtheg yn mynychu’r cyfarfodydd. 
Maent yn amrywio o ran oedran a rhai heb gysylltiad â 
chapel neu eglwys.

Mae Hazel a Neil yn teimlo fod y gwaith yn datblygu i 
gyfeiriadau annisgwyl, oherwydd yn ôl Hazel, ‘gwaith Duw 
yw’r cyfan’. Mae’n cyfri’r baneri a gynhyrchir ganddi yn 
rhan o’i chenhadaeth ac mae’n awyddus i roi eu benthyg i 
gapeli ac eglwysi. Cyn mynd ati i ddewis adnod ar gyfer y 
faner, mae’n treulio amser i weddïo ac mae’n cael ei 
harwain gan yr Ysbryd Glân i ddewis yr adnod briodol.

Ar Fawrth y cyntaf cofiwn am Dewi Sant yn cysegru ei 
fywyd i Dduw gan bregethu’r Efengyl a gwasanaethu ei 
gyd-ddyn. Byddai ef yn ymfalchïo yng ngwaith Hazel a Neil 
yn rhannu Newyddion Da yr Efengyl a thrwy eu 
gweithredoedd yn adfywio’r gymuned ac yn hyrwyddo 
cenhadaeth y Deyrnas. 

Mae hadau cennin Pedr yn egino ac yn blodeuo mewn 
lleoedd annisgwyl. Fel ar y faner, mae eu hytgyrn yn canu 
cân newydd bob Gwanwyn ac ni ellir rhagweld y lleoedd y 
byddant yn eu hadfywio – yn union fel gwaith a dylanwad 
Hazel a Neil. Mae hyn yn ein harwain i fyfyrio ar eiriau yr 
Arglwydd Iesu wrth iddo gyfeirio at ddylanwad yr Ysbryd 
Glân:

Y mae’r gwynt yn chwythu lle y mynno; a thi a glywi ei sºn ef, 
ond ni wyddost o ba le y mae yn dyfod, nac i ba le y mae yn 

myned: felly mae pob un ar a aned o’r Ysbryd.

Dafydd Morgan Evans

Er Cof
Morris Glyn Thomas, Erw Goch. Meddyliwch am rywun 
yn dod i mewn i Gapel y Morfa ac yn gofyn am Morris 
Glyn, dyna beth fyddai crychu talcen ac ysgwyd pen. MG 
oedd y gºr bonheddig talsyth i aelodau’r Morfa, i’w 
gyfeillion ac i bawb a ddaeth i gysylltiad agos ag ef.

Byddai lawer o’r rhain hyd yn oed yn aml yn gorfod 
dyfalu beth oedd gwir gynnwys y ddwy lythyren gan mor 
anaml y defnyddid ei wir enw. Dyma enghraifft berffaith o 
adnabod y dyn yn hytrach na’r enw.

Ym Mangor y bu dechrau’r daith, a chapel Tºr Gwyn 
yn feithrinfa Gristnogol iddo. Ond wedi symud hwnt ac 
yma gyda’i waith, angorodd ei hun yn ganol oed cynnar yn 
y cylch yma a Chapel Seilo. Yma y cafodd ei godi’n flaenor 
yn 1983, swyddogaeth y bu’n falch o’i chynnal a’i llanw hyd 
yr eithaf mewn cwrdd blaenoriaid, cwrdd misol a 
henaduriaeth. I’r rhan fwyaf o swyddogion eglwysig, mae’n 
siºr mai gorchwyl ddiflas yw goruchwylio ochr ariannol ac 
adeiladol yr eglwys ond roedd MG wrth ei fodd yn yr 
harnais hwn. Nid nad oedd yn ymwybodol o’r ochr 
ysbrydol chwaith gan y byddai yn aml yn dyfynnu o 
ddywediadau a phregethau gweinidogion i gadarnhau ei 
bwynt. Ef oedd y gwrw a ofalai am bob ceiniog o’r fantolen 
a phob llechen o bob to. Byddai yn cribo un â chrib fân ac 
yn mynnu hoelio pob un o’r lleill yn ôl yn ei lle ar unwaith. 
Do, fe redodd ganwaith yn ôl ac ymlaen oddi wrth bensaer 
i adeiladydd ac o drydanwr i ddyn gosod carped. Roedd ei 
waith fel gwas sifil wedi ei drwytho i wneud popeth yn iawn 
a beirniadaeth a gâi unrhyw un neu rywbeth nad oedd yn 
dod i fyny i’r safon hynny. Roedd yr un peth yn wir 
amdano ym mhob maes, boed ar y cwrt bowlio neu unrhyw 
un o’i hoff chwaraeon.

Roedd democratiaeth eglwys yn bwysig iddo hefyd. 
Pwysleisiodd lawer gwaith, mewn gwahanol amgylchiadau, 
y dylai trwch yr aelodaeth ym mhob eglwys gael gwybod 
am unrhyw newidiadau oedd yn digwydd. Nid, nad oedd 

yn credu fod yr hawl ganddo ef ac eraill, yn rhinwedd eu 
swydd i wneud penderfyniadau, ond ar ôl eu gwneud, 
teimlai yn gryf y dylai’r eglwys gael gwybod. Un fel yna 
oedd MG, – cywir a syth ei gerddediad a chywir ac agored 
ei ddaliadau. Diolch am bob cyfle a gafwyd i gydweithio 
gydag ef fel aelod cywir o’r Eglwys.

Gellir cau ambell fwlch yn rhwydd iawn ond bydd 
angen derwen i gau’r bwlch ar ôl MG. 

Cydymdeimlwn yn ddwys gyda Dilys, Maldwyn ac 
Eryl o golli un oedd yn wir yn benteulu a dymunwn fendith 
Duw arnynt fel teulu.

William Griffiths

Diolch
Dymuna Dilys Thomas, Maldwyn ac Eryl ddiolch yn gynnes iawn 
am bob arwydd o gydymdeimlad a charedigrwydd a estynnwyd 
iddynt yn eu profedigaeth ac am y cyfraniadau tuag at Gartref 
Hafan y Waun ac ARC er cof am Morris.

Mrs Jenny Evans, Cwm Peilliad, a fu farw ar 21 Ionawr ar 
drothwy ei phen blwydd yn 90 oed. Er gwaethaf anabledd 
cynyddol ei misoedd olaf – ei llygaid eisoes yn bºl, ei chlyw 
yn trymhau a’i cham yn herciog – cadwodd ei meddwl yn 
effro a’i hysbryd yn llawen fel y bydd llawer cylch yn y dref 
hon yn gweld ei heisiau. Yr oedd yn falch o’i thras yn un o 
ferched Llanelli, ond yn fwy o lawer ei bod yn un o blant 
Capel Als a deuai ei hatgofion am ei phlentyndod a’i 
hieuenctid yn y gymdeithas yno i’w sgwrs yn fynych. Fe’i 
galwyd, a defnyddio’r term yn fwriadol, i fod yn nyrs, ac 
wedi hyfforddiant trwyadl bu’n gwasanaethu yn 
Birmingham lle y cyfarfu â’i gºr Tom, un o feibion 
Gwnnws, Ceredigion. Daethant i fyw i Aberystwyth, lle y 
bu Tom yn aelod o’r gwasanaeth ambiwlans a lle y bu 
Jenny’n gweini yn ‘sister’ yn ysbytai Tan-y-bwlch a Heol y 

Gogledd, yn dyner a graenus ei gofal yn y ward mamolaeth 
fel yn ward yr henoed. Wedi ymaelodi yn eglwys Seilo, 
ymdaflodd i holl waith yr Eglwys a’r Ysgol Sul lle y bu’n 
Auntie Jenny i genedlaethau o blant. Pan unwyd Seilo a 
Salem yn Gapel y Morfa, ni phallodd ei theyrngarwch na’i 
ffyddlondeb. Parhaodd anian y nyrs ynddi trwy’r holl 
flynyddoedd. Byddai’n ymweld yn gyson ac yn haelionus â 
chleifion a’r rhai a oedd yn gaeth i’w tai, ni chollai oedfa, 
mynychai’r Ysgol Sul a’r holl gyfarfodydd wythnosol. Er 
na allai ddarllen y wers yn yr Ysgol Sul, byddai wedi 
paratoi a’i chyfraniad bob amser yn dangos yn eglur ei 
defosiwn a’i threiddgarwch ysbrydol. Yr oedd ganddi 
ddawn seiadu. Ond prin y byddai wedi deall ystyr bod yn 
‘sych-dduwiol’, oherwydd llawenydd a chymdeithas yr 
efengyl a fyddai’n nodweddu ei bywyd yn yr Eglwys. A’r un 
ysbryd a âi i’w chanlyn ym mha gymdeithas bynnag y 
byddai. Bydd hiraeth ar ôl Jenny Evans mewn llawer cylch, 
ond yma, diolch i Dduw y byddwn, yn ein hiraeth, am un a 
gyfoethogodd ein bywyd gymaint.

Estynnwn ein cydymdeimlad cywir i’w mab Dafydd, ei 
briod Rhiannon, ac i’r wyrion. 

Hel Meddyliau
Peth amser yn ôl trefnwyd digwyddiad rhyfedd yn un o 
ddinasoedd mawr yr Unol Daleithiau. ‘Stress Buster’ oedd 
yr enw a’r bwriad oedd ceisio helpu pobl i gael gwared o’r 
pethau oedd yn creu gofid iddyn nhw ac felly lleihau lefelau 
stress. Bwriad uchelgeisiol a dweud y lleiaf.

Mewn lle cyhoeddus dodwyd sawl peiriant rhwygo 
mawr a gwahoddwyd y cyhoedd i ysgrifennu ar ddarnau o 
bapur y pethau oedd yn creu pryder a dod â’r papurau a’u 
taflu i mewn i’r peiriannau i gael eu malu’n rhacs.
Yn ôl y rhaglen deledu a welais i, fe ddaeth cannoedd o 
bobl. Siaradodd y sylwebydd â sawl un — rhai ond yn rhy 
hapus i ddweud beth oedd ar y papur, rhai yn hollol 

Marged, Owain a Tomos, o ddosbarth Ysgol Sul yr
Ieuenctid, yn paratoi ar gyfer gwasanaeth Gºyl Ddewi.

Cymdeithas y Morfa – Dathlu Gºyl Ddewi

Noson o Gawl a Chân
nos Lun, 2 Mawrth, 7 pm, yn Festri'r Morfa

Gºr Gwadd: Huw Brynmor Edwards, Llanilar
a Cynthia Edwards, Trawsgoed

Adloniant: Carys Mair Davies, Lluest
Pris Tocyn £7

Tocynnau ar gael gan Hefin Jones, 
Gwladys Adams neu Jean Davies

Nifer cyfyngedig – felly'r cyntaf i'r felin gaiff falu!




